
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Mavzu dolzarbligi. Valoyat tushunchasi tasavvuf adabiyotida, badiiy adabiyotda 

oʻrganilishi lozim boʻlgan dolzarb masalalardan biri hisoblanadi. Valoyat bu valiylikning 

namoyon boʻlishi , yaʼni ollohning oʻz sevgan bandasiga yuborgan ehsoni, karomat zohir boʻlishi 

deb aytiladi. Shu maʼnoda, valiylar obrazini tahlil qilishdan oldin aqida ilmida valiy inson va 

karomat tushunchasi qanday taʼriflanadi? Izohli lugʻatda qanday? Istilohda qanday maʼnoda 

qoʻllanadi? Ushbu masalalarga izoh berish lozim. Islom aqidasi har bir musulmon kishi uchun 

oʻrganilishi va eʼtiqod qilinishi lozim boʻlgan masalalarni oʻz ichiga olib, bu ilmni oʻrganilishidan 

koʻzlangan asosiy maqsadlardan biri, diniy aqidalarni qatiʼy dalillar bilan isbotlash va bu 

aqidalarga boʻlgan shubhalarni aritish hisoblanadi. Aqoid ilmida ana shunday bahsli 

masalalardan biri valiylarning olloh tomonidan yuborilgan karomat sohibi boʻlishi aqidasidir. 

Bu borada valiylar va ularning sohibkaromat ekanliklarini oʻrganib, yetarlicha isbotlab bera 

olgan va bu bilan aqida ilmiga oʻz hissalarni qoʻshgan baʼzi olimlarning izlanishlariga eʼtibor 

qaratsak. 

Bunday manbalarning avvalida Saʼduddin Taftazoniyning “Sharh al-Aqoid-an Nasafiya” 

asariga murojaat qilamiz. Asarda ushbu xususda shunday bayon qilinadi: “Valiylarning 

karomatlari haqdir. Bunda karomat uzoq masofani qisqa muddatda bosib oʻtish, muhtoj paytda 

oziq-ovqat va kiyim-kechaklarning paydo boʻlishi, suv ustida yurish, havoda uchish, jonsiz va 

tilsiz narsalarning gapirishi, kelgan musibatni qaytarish, dushmanlarni daf qilish kabi narsalar 

valiylarda gʻayri oddiy yoʻl bilan zohir boʻladi”[1;57b] Asarda dastlab “Valiy” tushunchasiga 

taʼrif beriladi: “Valiy bu allohni va uning sifatlarini mumkin boʻlgan darajada biluvchi, toatlarda 

doim qoim boʻluvchi, gunohlardan uzoq boʻluvchi, shahvatlar va lazzatlarda harom amal 

qilishdan saqlanuvchi bandadir” [1;57b] Valiylarning karomati haqida fikrlar badiiy adabiyot 

namunalarida ham oʻz talqinlarini topgan. A. Navoiyning 1495-1496 yillarida yozilgan mill.avv 

VIII-XV asrning oxiriga qadar Osiyo, Afrikava Yevropa qitʼalarida yashab oʻtgan 770 ta avliyo 

ularning hayoti, faoliyati va karomatlarini kichik hikoyatlarda badiiy tasvirlar orqali 

ifodalangan “Nasoyim ul-muhabbat” tazkirasida ham koʻrishimiz mumkin. Masalan, Abu Zaar 

Tirmiziyni xojatini faqat allohdan soʻragan orif sifatida keltirilgan hikoyat quyidagicha: 

“Oriflarning biri debdurkim, biz bir-birimiz bilan suhbat tutib yuradigan bir jamoada edik. Har 

qaysimizga bir nima kerak boʻlib qolsa, Abu Zaar turib namoz oʻqirdi. Tangri ul nimani oʻsha 

zahoti yetkazardi”. Usbu hikoyatdagi jarayon siz-u biz kabi insonlar uchun aql bovar qilmas 

hodisa. Ammo bu valiylarning oddiy insonlarda uchramaydigan eng oddiy karomati deyish 

mumkin. Chunki yuqorida aytilganidek, valiylar ollohning nazari va inoyatiga sazovor boʻlgan 

ollohning doʻstlari ekan.  

S.Taftazoniy fikrlariga koʻra karomatlar haqiqatiga dalil, egasidan koʻp toʻxtovsiz zohir 

boʻlishi va u yerdan uzoq boʻlganlar tomonidan uni inkor qilish mumkin boʻlmasligidir. 

Xususan, oʻxshash boʻlgan ish va tafsilotlari bittadir, deydi. Asarda karomatni va uning juda 

aqlga sigʻmaydigan qismlarining baʼzi tafsilotlarini ochib beruvchi gapni keltirgan. Yaʼni, 

karomat aql bilan qabul qilinmaydigan holatligini aytadi. Shundan soʻng alloma “Uzoq masofani 

qisqa muddatda bosib oʻtish” karomatini dalillash uchun Qurʼoni karimda Maryam (r.a.) va 

Sohibi Sulaymon (a.s)dan karomat zohir boʻlganini keltiradi: “Sohibi Sulaymon (a.s.) bajargan 

ishi karomat kabidir. U mashxur Osif ibn Barhiyodir. U Bilqis taxtini chekka dushman 

hududidagi uzoq masofadan keltirgan. Sharh daliliga Maryam (r.a.) misolida, Oli Imron surasi 

37- oyatni keltiradi: “Zakariyo har gal (Maryamning) oldiga-masjidga kirganida, oldida rizq 

turganini koʻrar edi. U: “Ey, Maryam, bu narsalar senga qayoqdan keldi?” — deb soʻrasa, 

(Maryam): “Bular Alloh huzuridan”, — deb javob berar edi.” “Suv ustida yurish” xususiyatini 

“Koʻplab avliyolar haqida naql qilingan”, — deb izohlaydi. “Havoda uchish” jumlasini “Sahoba 

Jafar ibn Abu Tolib, Luqmon as-Saraxsiy va ulardan boshqalar haqida naql qilingan” , — deb 

sharhlaydi. “Jonsiz va tilsiz narsalar gapirishi” haqida , “Jonsiz narsaning gapirishi, rivoyat 

qilingani kabi Salmon va Abu Dardolarda yogʻoch tovoq boʻlgan. U esa madh qilgan va uning 

tasbihini u ikkisi eshitganlar”, deydi. “Tilsiz jonivor esa, “Ashob ul-Kahf itining gapirishi kabidir” 

deb sharhlaydi. “Kelgan balolarni daf qilish va dushmanlardan yetadigan ofatlarga kifoya qilish” 

bunga esa Umar ibn Xattob (r.a.) haqidagi rivoyat misol boʻladi. U Madina shahrida masjid 

minbarida edi. Uning qoʻshini esa “Nahovand” jang maydonida boʻlgan. Boshqa joyda boʻla turib 

qoʻshini amirini togʻning orqadagi dushman pistirmasidan ogohlantirib “Ey, Soriya, toqqa, 

toqqa” degan va uzoq masofadan soriya Umar (r.a.) gapini eshitgan”, — deb, keltiradi. 

S.Taftazoniy yana sahoba Xolid ibn Valid (r.a.)ning zahar ichib, undan zaharlanmaganligi 

haqidagi rivoyatni keltiradi. Yuqoridagi dalillarni keltirib alloma valiylar va ularning 

sohibkaromat ekanliklari haqidagi fikrni asoslab beradi. Badiiy adabiyot namunalarida ham 

valiylarning karomati xuddi shunday karomatlar bilan dalillanadi.Valiylarning karomatini yoʻq 

deb tan olmaydigan baʼzi oqim vakillariga bu ayni haqiqat ekanligini dalillash uchun Abu Muin 

Nasafiyning “Tabsiratul adilla” asaridagi aniq maʼlumotlarni ham koʻrishimiz mumkin. “Ahli 

haq koʻplab xabarlar, mustafiz hikoyalar vorid boʻlganligi sababli karomatning sobit ekaniga 

hukm qilishadi. Xabar va hikoyalardan biri –Sulaymon (alayhissalom)ning hamrohlari koʻz 

ochib yummasdan Bilqisning taxtini olib kelgani xabari; yana biri – Madinada minbarda oʻtirgan 

Umar (r.a.) Nahovanddagi qoʻshinni koʻrib: “Ey, soriya , toqqa, toqqa deganlari. Soriya esa 

salkam besh yuz farsah masofada turib bu ovozni eshitgani va toqqa chiqib, u yerdan 

dushmanga pistirmadan hujum qilgani. Bu esa gʻalabaga sabab boʻlgani; Xolid ibn Valid (r.a.) 

zahar ichsa-da, zarar koʻrmaganligi; Umar (r.a.)ning Nil daryosi borasidagi xabarlari shular 

jumlasidandir. Tobein va solihlardan behisob karomatlar rivoyat qilingan (koʻrilgan). Ularni 

inkor qiluvchi kishi, umumiy maʼnoda , koʻrinib turgan narsani rad qiluvchilar qatoriga kiradi. 

Mutazaliylar ularni inkor etishadi. Chunki bidʼatlarining shumligi sabab karomatni man 

qilishadi. Imondan chiqishdan qoʻrqib, ibodatlarda va gunoh-maʼsiyatlardan tiyilishda qattiq 

jiddu-jahd qilishlariga qaramasdan, oʻz mazhablarining botilligi, eʼtiqodlarining fosidligiga 

karomatlarni man etishlari yetarli, boshqa dalil kerak emas. Ularning: “Avliyolar qoʻlida 

karomatning zohir boʻlishi anbiyo (alayhissalom)larning moʻjizalari botil boʻlishini keltirib 

chiqaradi”, degan daʼvolari haqni botildan, toʻgʻrini fasoddan ajratadigan mezon boʻlmish aqlga 

koʻra ish tutmasdan, oʻylamasdan gapirish. Chunki tafakkur qilgan kishi valiyning har bir 

karomati (valiyning) nabiysi (alayhisallom)ning moʻjizasi ekanini biladi. Albatta, karomatning 

zohir boʻlishi bilan u kishining valiy ekani bilinadi. Uning valiy ekani aqidasi haq ekaniga 

dalildir. Moʻjiza bilan karomat aralashib ketishi mumkin emas. Moʻjiza risolat (paygʻambarlik) 

daʼvosi ortidan namoyon boʻladi. Agar avliyo risolat daʼvo qilsa, oʻsha vaqtdayoq valoyatdan 

tushadi. Moʻjiza sohibi moʻjizasini yashirmaydi. Aksincha, uni oshkor qiladi. Karomat sohibi esa 

imkon qadar karomatini yashiradi koʻpincha unga suyanmaydi, ishonmaydi”. 

Koʻrinadiki, har ikkala asarda ham valiylarning karomati bor haqiqat. Berilgan 

maʼlumotlar, namunalar deyarli oʻxshash. Aqoid ilmining yana bir yirik manbalaridan boʻlgan 

“Al Fiqh al-akbar” asarida ham shunga oʻxshash maʼlumotar beriladi: Paygʻambarlarning 

moʻjizalari, avliyolarning karomatlari haqdir. Ammo Allohning dushmanlari – Iblis, Firʼavn, 

Dajjol kabilarda boʻlgan va boʻladigan odatdan tashqari ishlarni moʻjiza ham, karomat ham deb 

atamaymiz. Bularni biz ularning hojatlarini chiqarish deb ataymiz. Chunki Alloh dushmanlarini 

dunyoda gʻururda, oxiratda azobda qolishi uchun hojatlarini ravo qiladi. Ular bu bilan 

magʻrurlanib, kufru tugʻyonda haddan oshib ketadilar.” Yuqoridagi fikrlarning maʼnoviy 

davomi va moʻjiza bilan karomatning bir-biridan farqi, ularni aralash emasligini bayon etish 

uchun Shayx Muhammad Sodiq Muhammad Yusufning “Aqoid darsligi”dan quyidagilarni 

keltiramiz: “Moʻjizalar paygʻambarlar uchun sobitdir va karomatlar avliyolar uchun haqdir. 

Ammo Alloh taoloning dushmanlari uchun boʻladigan, masalan, Iblis, Firʼavn va Dajjol 

kabilardan sodir boʻlganligi va (bundan keyin) boʻlishligi xabarlarda rivoyat qilingan narsalarni 

moʻjiza ham, karomat ham demaymiz. Lekin oʻsha narsalarni ular uchun qazoi-hojat deymiz. 

Chunki Alloh taolo dushmanlarining ham hojatlarini ularga istidroj va uqubat uchun roʻyobga 

chiqaradi. Ular bundan aldanib qoladilar va tugʻyonu kufrda ziyodalashaveradilar.  

Bunday narsalarning barchasi joiz va mumkindir. Moʻjizalar paygʻambarlar uchun 

sobitdir va karomatlar avliyolar uchun haqdir. Moʻjiza – ismi foil boʻlib, lugʻatda “ojiz 

qoldiruvchi” degan maʼnoni bildiradi. Shariatimiz istilohida esa: “Paygʻambarlarning 

haqiqatdan ham Alloh taolo tomonidan yuborilgan elchilar ekanligiga dalil-hujjat sifatida roʻy 

beruvchi va boshqalarni ojiz qoldiruvchi ish-moʻjiza deyiladi.”Alloh taolo oʻzining yuborgan 

paygʻambarlariga ularning paygʻambarliklarini tasdiqlash uchun xilma-xil moʻjizalar bergan. 

Masalan: Muso alayhissalomning hassalari ajdarga aylanib u zotning haqiqiy paygʻambar 

ekanliklarini tasdiqlagan boʻlsa, Iso alayhissalomga ogʻir kasallarni bir nafasda tuzatish, 

murdalarni tiriltirish kabi moʻjizalar berilgan. Paygʻambarlarning ulugʻi, oxirgi zamon 

paygʻambari Muhammad Mustafo sallollohu alayhi va sallamga oʻtgan paygʻambarlarga 

berilgan moʻjizalarning deyarli barchasi va yana oʻzlariga ham alohida moʻjizalar berilgan. 

Oʻsha moʻjizalarning eng ulugʻi, to qiyomatgacha boqiy turadigan Qurʼoni karimdir. Moʻjizadan 

farqli ravishda karomat “izzat-ikrom”, “qadr-qimmat”, “oliyjanoblik” kabi maʼnolarni bildiradi. 

Istilohda esa, “Alloh taoloning oʻzi sevgan bandalariga qilgan izzat-ikromi karomat deyiladi”. 

Valiy lugʻatda “yaqin”, “doʻst” kabi maʼnolarni bildirib, koʻplikda “avliyo”deyiladi. Demak, 

valiylar ollohning yaqin doʻstlari, shuning uchun ham ularda inson ishonishi qiyin boʻlgan gʻayri 

oddiy xususiyatlar zohir boʻlishi, yaʼni karomat hosil qilishi tangrining doʻstlariga bergan 

inoyati ekan. Bunday karomatlarning ham bir-biridan farq qiladigan turi mavjud deyiladi. 

“Karomat ikki xil boʻladi: 

1. Jibilliy (tugʻma, tabiiy)  

2. Kasbiy (erishiladigan, mehnat bilan topiladigan)  

Jibilliy karomatga dalil; Alloh taolo al-Isro surasining 70-oyatida shunday xabar bergan; 

“Darhaqiqat, biz Odam bolalarini aziz — mukarram qildik va ularni barru-bahrda – quruqlik va 

dengizda (ot-ulov va kemalarga) chiqarib qoʻydik, hamda ularga halol pok narsalardan rizq-u 

roʻz berdik va ularni oʻzimiz yaratgan juda koʻp jonzotlardan afzal, ustun qilib qoʻydik. Masalan, 

Kasbiy karomatga dalil; Alloh taolo Hujurot surasining 13-oyatida quyidagicha xabar bergan; 

“Albatta sizlarning Alloh nazdidagi eng hurmatlirogʻingiz, taqvodorrogʻingizdir”. Karomat esa 

faqat taqvodor moʻminlarda hosil boʻladi (chunki ular bu karomatni moʻminlarga xos eʼtiqod va 

harakatlar bilan topadilar). Yana bir boshqa manbalarda esa karomatni kavniy va ilmiy kabi 

turlaydilar.  

Karomati kavniy: qisqa fursatlarda roʻy beradigan favqulodda gʻayritabiiy hodisalar, 

masalan, havoda uchish, suv ustida yurish, uzoq yoʻlni bir fursatda bosib oʻtish kabi. Karomati 

ilmiy: ilm, irfon, maʼrifat, ibodat va taqvo, maʼnaviy kamolot orqali yuzaga kelgan turli 

shakllardagi gʻayritabiiy hodisalar. Bunga esa bir qator tasavvuf shayxlarida zohir boʻlgan 

karomatlarni aytish mumkin. Karomatning gʻayri oddiy ishlarga nisbatan qoʻllanishi esa 

majoziydir. Zero, Alloh taolo ana shunday gʻayri oddiy ishlarni taqvodor moʻmin uchun izzat-

ikrom sifatida zohir qiladi. “Nasoyim ul-muhabbat”da keltirilgan har bir valiyni oʻziga xos-

xususiyatlari, berilgan karomatlari bilan taʼrif beradi. Bunda har bir valiyning karomati, valiy 

ekanligining belgisi boʻlib koʻrinadi. A.Navoiy “Nasoyim ul-muhabbat”da valiylarning 

karomatiga dalil qiluvchi hikoyat va rivoyatlar keltiradi. Masalan, Habib Ajamiy haqida quyidagi 

hikoya keltiriladi: Qotillikda ayblangan bir kishini dorga osayotgan edilar. Habib oʻtayotgan 

chogʻda unga koʻzi tushdi. Kechasi tushda dorga osilgan qotilni jannatda koʻrdilar. 

Soʻradilar: 

-Sen ul qilmishing bilan bu martabaga nechuk erishding? 

Dedi: -Meni qatl etayotgan chogʻda Habib Ajamiy oʻtib borayotgan edi. nazari menga 

tushibdi. Bu darajaga uning bir nafasi barakatidan yetishdim. Hikoyaning mazmuni ham 

valiyning karomatiga dalil boʻladi. 

Yana aytiladiki, valiylarning avval ishlari tavbadir. Undan keyin, shariat rioyati, yana biri 

zakot, biri saloti xamsa, yana biri roʻza, tariqat odobi, hilm va burdbogʻlik, rizo, sabr, sidq, azim 

riyozat. Navoiy valoyatni taʼrif etar ekan, valiylar haqidagi ilk tasavvurlarga toʻxtalib oʻtadilar. 

Avvalida Hakim at-Tirmiziyning “Xatm ul-avliyo” asari turadi. Asarda Hakim at-Tirmiziy oʻzi 

haqda shunday keltiradi: “Menga nisbat berishlarini oʻylab biror harf yozmadim. Faqatgina 

yuragim siqilgan, ishlarim yurushmagan kezlari tasalli topish uchun yozar edim, kimki, 

bandalik sifatlarini bilmasa, Haq sifatlarini bilmaydigan nodonroqdir.” “Nasoyim ul-muhabbat” 

da bu ulugʻ ustoz koʻp hadisi va karomati bor deb keltirilgan. A.Jomiyning “Nafahot ul-uns min-

hazorot il-quds” asari, F.Attorning “Tazkirat-ul avliyo” asarini keltiradi. Ushbu asarlarda 

Moʻjiza, karomat tushunchalari va ularni paygʻambar va valiylarda zohir boʻlishi aytilgan.  
Xulosa. Karomat valiy, avliyolarga berilgan ollohning inoyati. Paygʻambarlarga ularning 

paygʻambarliklarini tasdiqlash uchun berilgan odatdan tashqari, oʻzgalarni ojiz qoldiruvchi ish 

– moʻjiza deyiladi. Alloh taoloning oʻz doʻstlariga qilgan izzat-ikromi – karomat deyiladi. 

Anglashiladiki, karomat allohning taqvo va ibodatda qoim boʻlgan, oʻzini dunyoning oʻtkinchi 

havas va nafslaridan yiroq tutgan, ruhiy va maʼnaviy kamolotga erishgan yaqin doʻstlariga 

yuborgan ehsoni. Karomat ato etilgan ollohning doʻsti esa shubhasiz, valoyatga erishgan 

valiydir. Demak, valoyat tushunchasining aqidaviy jihatlari adabiyotlarda atroflicha oʻrganilgan 

boʻlib, keltirilgan fikrlar dalillar bilan asoslab berilgan. Badiiy adabiyotlarda ham valiylar obrazi 

badiiy talqin qilingan va tadqiq qilinishi lozim boʻlgan masalalardan biri hisoblanadi. 

